
০৫ ডিসেম্বর, ২০১৬
শিক্ষার গুণগত মান বৃদ্ধি সবচেয়ে বড় চ্যালেঞ্জ: শিক্ষামন্ত্রী

শিক্ষার গুণগত মান বৃদ্ধি এখন সবচেয়ে বড় চ্যালেঞ্জ বলে মন্তব্য করেছেন শিক্ষামন্ত্রী নুরুল ইসলাম নাহিদ। সোমবার বসুন্ধরা কনভেনশন সিটিতে ব্র্যাক বিশ্ববিদ্যালয়ের ১১তম সমাবর্তন অনুষ্ঠানে একথা বলেন তিনি।

শিক্ষামন্ত্রী বলেন, ‘মান বৃদ্ধির জন্য উন্নত পরিবেশ নিশ্চিত করা যেমন প্রয়োজন, তেমনি আধুনিক প্রযুক্তির ব্যবহার এবং আধুনিক শিক্ষাদান পদ্ধতিও রপ্ত করতে হবে। বৈজ্ঞানিক, প্রযুক্তিগত ও তথ্য বিপ্লবের সুযোগ নিয়ে যুগোপযোগী মানবসম্পদ গড়ে তুলতে হবে।’
বিশ্ববিদ্যালয়গুলোর মান উন্নয়নে শিগগিরই অ্যাক্রিডিটেশন কাউন্সিল গঠন করা হবে বলে উল্লেখ করে নুরুল ইসলাম নাহিদ বলেন, ‘বিশ্ববিদ্যালয়গুলোর মান উন্নয়নে অ্যাক্রিডিটেশন কাউন্সিল আইনের খসড়া মন্ত্রিসভায় অনুমোদিত হয়েছে। খসড়াটি চলতি সংসদ অধিবেশনেই উত্থাপিত হবে।’

সমাবর্তনে মন্ত্রী আরও বলেন, ‘বেসরকারি বিশ্ববিদ্যালয়গুলো দেশে উচ্চশিক্ষার ক্ষেত্রে নতুন মাত্রা যোগ করেছে। যারা বিদেশে গিয়ে পড়াশুনা করতে চায়, তাদের একটি অংশ এই বিশ্ববিদ্যালয়গুলোয় পড়াশুনা করছে। ফলে আমাদের বৈদেশিক মুদ্রা সাশ্রয় হচ্ছে।’
অনুষ্ঠানে সমাবর্তন বক্তা হিসেবে বক্তব্য রাখেন ভারতের বিশিষ্ট সাংস্কৃতিক ব্যক্তিত্ব শাবানা আজমী। অন্যদের মধ্যে বিশ্ববিদ্যালয় মঞ্জুরি কমিশনের চেয়ারম্যান প্রফেসর আবদুল মান্নান, ব্র্যাক বিশ্ববিদ্যালয়ের ট্রাস্টি বোর্ডের চেয়ারম্যান ফজলে হাসান আবেদ এবং বিশ্ববিদ্যালয়ের উপাচার্য প্রফেসর সৈয়দ সাদ আন্দালিব বক্তব্য রাখেন।

